
საქართველოს პრეზიდენტის 
ბრძანებულება №123

2003 წლის 8 აპრილი 
ქ. თბილისი

სასოფლო-სამეურნეო აღწერის შესახებ
სოფლის მეურნეობაში სტატისტიკური აღრიცხვა-ანგარიშგების საერთაშორისო სტანდარტების დონეზე წარმოებისა და დარგში მიმ​დინარე სოციალურ-ეკონომიკური პროცესების ანალიზისა და პროგ​ნოზირების საიმედოობის გაუმჯობესების მიზნით:

1. საქართველოში მოეწყოს სასოფლო-სამეურნეო აღწერა 2004 წლის 1-30 ივნისს.

2. აღწერას დაექვემდებაროს ქვეყნის სასოფლო-სამეურნეო საწარმოები, მიუხედავად მათი ორგანიზაციულ-სამართლებრივი ფორმისა, საკომლო-გლეხური (ფერმერული) მეურნეობები, მებაღეობა-მებოსტნეობის ამხანაგობები და სააგარაკო ნაკვეთები, ქალაქად მცხოვრები პირების მეურნეობები, სამინისტროებისა და უწყებათა დამხმარე მეურნეობები.

3. დამტკიცდეს სასოფლო-სამეურნეო აღწერის საორგანიზაციო სამთავრობო კომისიის შემადგენლობა და თანდარული დებულება.

4. საქართველოს სტატისტიკის სახელმწიფო დეპარტამენტმა (თ. ბერიძე) შეიმუშაოს და სასოფლო-სამეურნეო აღწერის საორგანიზაციო კომისიას 2003 წლის 1 ივნისამდე განსახილველად წარუდგინოს სასოფლო-სამეურნეო აღწერის პროგრამის პროექტი, ინსტრუმენტარი და მეთოდური მასალები.

5. ეთხოვოს აჭარისა და აფხაზეთის ავტონომიური რესპუბლიკების მინისტრთა საბჭოებს, რაიონების, ქალაქების გამგეობებს (მერიებს) შექმნან სამუშაო ჯგუფები და შესაბამისი დახმარება აღმოუჩინონ სტატისტიკის სახელმწიფო დეპარტამენტს და მის ტერიტორიულ ორგანოებს აღწერის ორგანიზებულად მოწყობაში.

6. საქართველოს სტატისტიკის სახელმწიფო დეპარტამენტმა სოფლის მეურნეობისა და სურსათის სამინისტროსთან, სხვა დაინტერესებულ სამინისტროებსა და უწყებებთან ერთად შეიმუშაოს და ერთ თვეში წარმოადგინოს წინადადებები გაერთიანებული ერების სურსათისა და სოფლის მეურნეობის ორგანიზაციის (FAO) ეგიდით ორგანიზებული 1996-2005 წლების სრული სასოფლო-სამეურნეო აღწერების ციკლში საქართველოს ჩართვის, ტექნიკური და მეთოდოლოგიური დახმარების მიღების შესაძლებლობების შესახებ.

7. სასოფლო-სამეურნეო აღწერა მოეწყოს 2003 და შემდგომი წლების სახელმწიფო ბიუჯეტში სტატისტიკური სამუშაოების სახელმწიფო პროგრამისათვის გათვალისწინებული ასიგნებებისა და საერთაშორისო დახმარებებით მიღებული სახსრების ხარჯზე.

ე. შევარდნაძე

სასოფლო-სამეურნეო აღწერის საორგანიზაციო სამთავრობო კომისიის დებულება


მუხლი 1. სამთავრობო კომისიის სტატუსი და შექმნის საფუძველი

სასოფლო-სამეურნეო აღწერის საორგანიზაციო სამთავრობო კომისია (შემდგომში – კომისია) იქმნება ქვეყანაში სრული სასოფლო-სამეურნეო აღწერის მოწყობის ორგანიზაციული, მეთოდოლოგიური და პრაქტიკული საკითხების გადაჭრისა და განზოგადების მიზნით.


მუხლი 2. კომისიის საქმიანობის სამართლებრივი საფუძვლები

კომისია თავის სქქმიანობაში ხელმძღვანელობს საქართველოს კონსტიტუციით, „აღმასრულებელი ხელისუფლების სტრუქტურისა და საქმიანობის წესის შესახებ” „საქართველოს კანონითა და „სამთავრობო კომისიების შექმნის, უფლებამოსილებისა და საქმიანობის შესახებ” დებულების დამტკიცების თაობაზე საქართველოს პრეზიდენტის 2002 წლის 1 მაისისს №204 ბრძანებულებით, „სტატისტიკის შესახებ” საქართველოს კანონით, სხვა საკანონმდებლო და კანონქვემდებარე ნორმატიული აქტებით და ამ დებულებით. 


მუხლი 3. კომისიის ამოცანები

კომისიის ამოცანებს განეკუთვნება:

ა) სასოფლო-სამეურნეო აღწერის ორგანიზებისათვის შესაბამისი დასკვნებისა და წინადადებების შემუშავება;

ბ) სასოფლო-სამეურნეო აღწერის მოწყობასთან დაკავშირებულ სამუშაოთა დაგეგმვა და განხორციელების უზრუნველყოფა;

გ) სასოფლო-სამეურნეო აღწერის მოწყობის სამუშაოთა კოორდინაცია;

დ) სასოფლო-სამეურნეო აღწერის მოწყობის კონტროლი საქართველოს მთელ ტერიტორიაზე.


მუხლი 4. კომისიის საქმიანობის ძირითადი მიმართულებები

კომისიის საქმიანობის ძირითად მიმართულებებს განეკუთვნება:

ა) სასოფლო-სამეურნეო აღწერის საორგანიზაციო გეგმის, აღწერის მეთოდოლოგიური საფუძვლებისა და ინსტრუმენტარის განხილვა და შესაბამისი წინადადებების წარდგენა საქართველოს პრეზიდენტისათვის;

ბ) სასოფლო-სამეურნეო აღწერის პროგრამის განხორციელებისათვის ხელშეწყობა და ამ მიზნით სათანადო დასკვნებისა და რეკომენდაციების შემუშავება;

გ) აღწერის მოწყობის პროცესში წარმოქმნილი სირთულეების, მოსახლეობის აზრისა და სხვა პრობლემების შესწავლა და გადაწყვეტილებების მიღება;

დ) სასოფლო-სამეურნეო აღწერის შედეგების კონტროლის მიზნით შესაბამისი ღონისძიებების დაგეგმვა-განხორციელება.


მუხლი 5. კომისიის უფლებამოსილებანი

კომისია მის წინაშე მდგარი ამოცანების განსახორციელებლად უფლებამოსილია:

ა) შეიმუშაოს და საქართველოს პრეზიდენტს წარუდგინოს ნორმატიული აქტების პროექტები, რომლებიც წარმოადგენენ სასოფლო-სამეურნეო აღწერის ერთიან მოთხოვნებს, წესებსა და ნორმებს;

ბ) გასცეს დასკვნა სასოფლო-სამეურნეო აღწერის პროგრამის შინაარსობრივი მიზანშეწონილობის შესახებ, შეიმუშაოს შესაბამისი რეკომენდაციები ამ სფეროში;

გ) თავის კომპეტენციას მიკუთვნებულ საკითხებთან დაკავშირებით მოითხოვოს ყველა სახის საჭირო ინფორმაცია საქართველოს სამთავრობო დაწესებულებებისაგან, უწყებებისა და სხვა ორგანიზაციებისაგან;

დ) მოამზადოს წინადადებები კომისიის შემადგენლობაში ცვლილებების შეტანის შესახებ;

ე) განახორციელოს კანონმდებლობით მინიჭებული სხვა უფლებამოსილებანი.


მუხლი 6. კომისიის ვალდებულებები

1. კომისია საქართველოს პრეზიდენტს პერიოდულად წარუდგენს ანგარიშს გაწეული მუშაობის შესახებ.

2. კომისია ვალდებულია სხდომაზე განსახილველი საკითხები სათანადო მასალებთან ერთად სხდომაზე სულ ცოტა სამი დღით ადრე მიაწოდოს კომისიის ყველა წევრს და დაინტერესებულ პირებს.


მუხლი 7. კომისიის წევრის უფლებამოსილებანი

კომისიის წევრს უფლება აქვს:

ა) წინასწარ გაეცნოს განსახილველი საკითხების შესახებ მასალებს;

ბ) მოითხოვოს დამატებითი ინფორმაცია განსახილველი საკითხების შესახებ;

გ) გამოთქვას აზრი და მიაწოდოს კომისიას თავისი წინადადებები;

დ) დაესწროს კომისიის სხდომებს;

ე) განახორციელოს კანონმდებლობით მისთვის მინიჭებული სხვა უფლებამოსილებანი.


მუხლი 8. კომისიის საქმიანობის ზოგადი წესი

1. კომისია იკრიბება წელიწადში სამჯერ. მორიგი სხდომის მოწყობის თარიღს განსაზღვრავს კომისიის თავმჯდომარე.

2. რიგგარეშე სხდომას იწვევს კომისიის თავმჯდომარე მისივე გადაწყვეტილებით ან კომისიის ერთი მესამედის არგუმენტირებული მოთხოვნით.

3. კომისიას ხელმძღვანელობს თავმჯდომარე.

კომისიის თავმჯდომარე:

ა) ნიშნავს და ხელმძღვანელობს კომისიის სხდომებს;

ბ) საჭიროების შემთხვევაში იწვევს კომისიის რიგგარეშე სხდომებს;

გ) კომისიის სხდომაზე არყოფნის შემთხვევაში თავის უფლებამოსილებას გადასცემს მოადგილეს; 

დ) იმ შემთხვევაში, თუ კომისიის რომელიმე წევრი არასაპატიო მიზეზით არ დაესწრება კომისიის ორ სხდომას მაინც, კომისიის თავმჯდომარე უფლებამოსილია სდაქართველოს პრეზიდენტის წინაშე დასვას მისი კომისიის შემადგენლობიდან გაყვანის საკითხი;

ე) განახორციელოს სხვა უფლებამოსილებანი.

4. კომისიის მიერ თავისი კომპეტენციის ფარგლებში მიღებული საორგანიზაციო და სხვა სახის გადაწყვეტილებები სავალდებულოა კომისიის ყველა წევრისათვის.


მუხლი 9. კომისიის სხდომის ჩატარების წესი

1. კომისიის სხდომა იმართება დამტკიცებული დღის წესრიგის მიხედვით.

2. კომისიის სხდომას ხელმძღვანელობს თავმჯდომარე, ხოლო მისი არყოფნის შემთხვევაში – მოადგილე თავმჯდომარის დავალებით.

3. კომისიის სხდომები იმართება ღიად და საჯაროდ.

4. კომისიის სხდომა უფლებამოსილია, თუ მას ესწრება კომისიის წევრთა ნახევარზე მეტი.

5. კომისიის გადაწყვეტილება მიღებულია, თუ მას მხარს უჭერს დამსწრე კომისიის წევრთა უმრავლესობა. გადაწყვეტილების მიღება ხდება კენჭისყრით. 

6. კენჭისყრა, როგორც წესი ღიაა. კონკრეტულ საკითხთან მიმართებაში კომისიამ შეიძლება მიიღოს გადაწყვეტილება კენჭისყრის ფარულად გამართვის შესახებ.

7. საჭიროების შემთხვევაში კომისიის მუშაობაში მონაწილეობის მისაღებად სათათბირო ხმის უფლებით შეიძლება მოწვეულ იქნენ შესაბამისი დარგის სპეციალისტები.

8. სხდომის ოქმს ადგენს პასუხისმგებელი მდივანი. 

9. კომისიის გადაწყვეტილება აისახება სხდომის ოქმში, რომელსაც ხელს აწერენ სხდომის თავმჯდომარე და პასუხისმგებელი მდივანი. ოქმში უნდა აისახოს კომისიის ნებისმიერი წევრის კეჭისყრაში მონაწილეობის შესახებ თავშეკავების ან უარის თქმის მიზეზი (თუ კომისიის წევრი ამის შესახებ სხდომაზე განაცხადებს), აგრეთვე – სხდომაზე გამოთქმული ყველა განსხვავებული აზრი.


მუხლი 10. კომისიის უფლებამოსილების ვადა

კომისიის უფლებამოსილება განისაზღვრება სამი წლით, რომელიც მოიცავს სასოფლო-სამეურნეო აღწერის მომზადების, მოწყობისა და მონაცემთა გამოქვეყნების პერიოდს.

სასოფლო-სამეურნეო აღწერის საორგანიზაციო სამთავრობო კომისიის შემადგენლობა

დავით კირვალიძე – საქართველოს სოფლის მეურნეობისა და სურსათის მინისტრი, კომისიის თავმჯდომარე

თემურ ბერიძე – საქართველოს სტატისტიკის სახელმწიფო დეპარტამენტის თავმჯდომარე, კომისიის თავმჯდომარის მოადგილე

ნუნუ ბლუაშვილი
– აფხაზეთის ავტონომიური რესპუბლიკის სტატისტიკის დეპარტამენტის თავმჯდომარე

ვახტანგ ბურკაძე
– საქართველოს აგროსამრეწველო კომპლექსის ეკონომიკისა და მართვის კვლევითი ინსტიტუტის დირექტორი

ირაკლი ბოჭორიძე – საქართველოს პრეზიდენტის რეგიონალური პოლიტიკისა და მართვის სამსახურის უფროსი

გიორგი გაჩეჩილაძე – საქართველოს ეკონომიკის, მრეწველობისა და ვაჭრობის მინისტრი

ზურაბ გეგეჭკორი
 – საქართველოს მიწის მართვის სახელმწიფო დეპარტამენტის თავმჯდომარე

როლანდ გილიგაშვილი – საქართველოს იუსტიციის მინისტრი

მირიან გოგიაშვილი – საქართველოს ფინანსთა მინისტრი

გრიგოლ დათუნაიშვილი – საქ.სახელმწიფო კანცელარიის სექტორული ეკონომიკის სამსახურის უფროსის პირველი მოადგილე, სოფლის მეურნეობის, სურსათისა და გარემოს დაცვის განყოფილების უფროსი

გურამ ვარშალომიძე – აჭარის ავტონომიური რესპუბლიკის სტატისტიკის დეპარტამენტის თავმჯდომარე

გივი კეკელიძე – საქართველოს გეოდეზიისა და კარტოგრაფიის სახელმწიფო დეპარტამენტის თავმჯდომარე

ტატო ლასხიშვილი – გაზეთ „სვობოდნაია გრუზიას“ მთავარი რედაქტორი

ვალერიან მეტრეველი – საქართველოს სოფლის მეურნეობის აკადემიის პრეზიდენტი

არმაზ სანებლიძე
– გაზეთ „საქართველოს რესპუბლიკის“ მთავარი რედაქტორი

გიორგი ტყეშელაშვილი – საქართველოს სოფლის მეურნეობისა და სურსათის მინისტრის მოადგილე

ნაპოლეონ ქარქაშაძე – საქართველოს აგრარული უნივერსიტეტის რექტორი

ზაზა შენგელია – საქტელერადიომაუწყებლობის თავ​მჯდო​მარე

ელენე ჩიქოვანი – საქართველოს სტატისტიკის სახელმწიფო დეპარტამენტის თავმჯდომარის მოადგილე, კომისიის პასუხისმგებელი მდივანი

